
14.03 ARTG MUSICAL (rep.)

RTR – 35 onns producziun da musica
(part 5)
RTR festivescha 35 onns producziun da chant
e musica e 30 onns «Artg musical».

L’entschatta 1984 ha RTR surpiglià la
producziun da chant e musica che vegni-
va fatga fin là dal Studio da radio DRS
Turitg. En il 2019 èn plirs «Artgs musi-
cals» deditgads a quests dus giubileums e
laschan reviver «bels muments» da que-
sta lavur. La 5avla part tracta ils onns
2010-2014. Nus udin ils chors: Sevgein,
Rueun-Siat, Salouf, Surrein, Lumnezia,
Rudé da chant Engiadina, Lantsch, mas-
do Alvra e las musicas da: Stadtmusik

Chur, Lumbrein, Vignogn, Savognin,
Tschierv-Fuldera-Lü, Ramosch &
Tschlin, Falera sco era las duas furma-
ziuns: Curdin & Domenic Janett ed
Oberkrainer Costainas Val Müstair.
Redacziun: Giusep G. Decurtins

19.00 LA STAILALVA

Temas dal mintgadi

Mintga di è auter – in di levain nus cun il
pe sanester – l’auter di essan fieu e flom-
ma. Forsa schabegia insatge penibel, for-
sa ha intgin cletg en l’amur ubain en il
gieu. Ina giada uschia e l’autra giada
uschia. Er las interpretas ed ils interprets
dal schlagher popular s’occupan oz da
temas dal mintgadi. Cun il titel «Hallo,
wie geht’s euch» entschaiva «La stailalva»

dad oz. Plinavant tadlain nus titels sco
«Mach mal Pause», «Einmal so einmal
so», «Die 7 is aGlückszahl», «Alle kochen
nur mit Wasser», «Hast du Zeit», euv.
Redacziun: Christa Soliva

20.03 MAGAZIN DA CULTURA (rep.)

Dumondas or dal chapè – Men Duri
Arquint
Na pudess quai betg far insatgi auter per mai?
Hai jau ina vita moderna? Sun jau in agen?

Durant la stad sa preschenta il «Magazin
da cultura» en in auter vestgì: Persunali-
tads dal mund da la cultura grischuna
reageschan spontanamain sin dumondas
insolitas. Questa sonda respunda l’archi-
tectMenDuriArquint a questas «dumon-
das or dal chapè» picladas or d’ina publi-
caziun dal duo d’artists Peter Fischli &
David Weiss («Findet mich das Glück»).
Redacziun: Donat Caduff

TELEVISIUN

17.40 TELESGUARD SIN SRF 1

L’emissiun d’infurmaziun sin SRF 1
cun suttitels tudestgs sin TXT 777
(rep. sinSRF info tranter las 18.00–22.00)

Na, ogets nu discuorran
Vernissascha dal nouv cudesch da Göri Klainguti

� (anr/sp) «Tü Göri, di’m fo il bain:
Perche hest tü insè cumanzo cun quist
vizi da fer discuorrer a nus ogets?» du-
monda ün dancler. Göri Klainguti ha
preschantà seis nouvcudesch in ündi-
scuors culla manadra da la Chasa edi-
tura rumantscha, Anita Capaul. Illa
nouv’ouvra dà il scriptur, artist, illustra-
tur, paur e chatschader da Samedan üna
vusch ad ogets dal minchadi. Uschè per
exaimpel eir ad ün dancler: «Ma nischi,
tü nu crajarost dad esser il prüm e super-
originel chi scriva texts da quist gener?»
dumonda quist dancler a l’autur, chi
constatta da na esser stat uschè original
sco ch’el vaiva fat quint dad esser. In se-
guit citescha’l tanter oter ad Artur Ca-
flisch e Rut Plouda, chi han eir fingià pu-
blichà ouvras scrittas our da la perspecti-
va dad ogets sco s-charpas e sopchas.
Ch’implü haja eir mincha magister dat
fingià üna jada a seis scolars l’incumben-
za da scriver our da la perspectiva da lur
buschas e cudeschs ed oters ogets, o gu-

affens, sco cha l’autur tils nomna eir.
Perche publichescha lura eir Göri Klain-
guti ün cudesch impli cun dialogs tanter
l’autur ed ogets in fuorma da text e co-
mics? «Eu n’ha cumanzà a scriver sur da
quellas robas chi’m agitan o disturban
adüna darcheu», declera Klainguti. Cha
quai sajan pel solit stattas chosas chi nu
faivan per cumond o nu funcziunaivan
uschè co cha l’autur vess gnü gugent. In
sia plü nouv’ouvra tematiseschaKlaingu-
ti però eir tematicas sco la digitalisaziun
e la società d’hozindi in general. Per
exaimpel as dumonda Klainguti, che chi
sajan tuot ogets, e perche chi’s projecte-
scha ils agens sbagls sün l’exteriur: «Es ün
code ün oget? Üna clav ha l’istessa func-
ziun, ma quella possa tgnair in man, per-
der, e perfin büttar davent. Ma ün code
es zoppà be in meis tscharvè.» Il cudesch,
chi ha procurà pro’l public per diversas ri-
sadas dürant la prelecziun, po gnir retrat
pro la Lia Rumantscha, la Chasa Editura
Rumantscha (CER) obain in librarias.

Göri Klainguti prelegia our da seis nouv cudesch, sper el Anita Capaul, la manadra da la
CER. FOTO F. ANDRY

Duos nouvas ouvras cun poesia valladra
Prevista dals cudeschs da Flurina Badel e Tina Planta-Vital

� (anr/sp) Dürant ils ultims mais sun
gnüts edits güsta quatter cudeschs
cun poesinas ladinas da la chasa edi-
tura daMevina Puorger. Duos da quel-
las ouvras sun gnüdas preschantadas
i’l rom da la festa da 100 ons Lia Ru-
mantscha a Zuoz. «Perche vain nus il
bsögn da dir bler in pacs pleds, da quin-
tar ün’istorgia in fuorma condensada?»
dumonda Mevina Puorger, fond attent
chi sun gnüts edits e reedits d’incuort
quatter ouvras cun poesias daFlurinaBa-
del, Tina Planta-Vital, Irma Klainguti e
Jessica Zuan. Per Tina Planta-Vital vain
üna gronda part da l’inspiraziun per scri-
ver our da la natüra. Il seguond cudesch
da l’autura ha nom «Il blau tocca la ter-
ra» e raquinta tenor Puorger: «Ün dialog
culla natüra in fuorma compacta sco

poesia.» La relaziun intima culla natüra
es ün elemaint central ill’ouvra da Plan-
ta-Vital chi abita a Fuldera. Uschè quin-
ta üna poesia d’ün lai zoppà sur fuldera,
ün’otra d’ün lai nair, ed eir figüras miti-
cas sco la ritscha cumparan adüna dar-
cheu i’l cudesch.Ma l’autura fa eir attent
a tematicas seriusas cun talas cha tuots as
ston cunfuonder, sco cul problem dal
plastic chi chaschuna dons i’l ambiaint.

Gös cull’ambivalenza da pleds
Eir Flurina Badel manzuna in si’ouvra il
plastic, o sco ch’ella nomna: «Plastik-
eria», ün term imprastà daGöri Klaingu-
ti. Ella s’ha laschada inspirar per quella
poesia d’ün viadi illa Sahara, ingio cha
Badel ha inscuntrà üna «vista infernala».
Sco cha Mevina Puorger ha fat attent,

giova l’autura gugent cull’ambivalenza
da terms, sco chi’s tratta in quist cas d’üna
vista stupenda, ma eir d’üna vista apoca-
liptica, apunto infernala. Uschè discuor-
ra eir Tina Planta-Vital in üna poesia dal
partir – partir sco bandunar, ma eir par-
tir sco cha seis bap partiva ampuas e fra-
jas da god cun seis uffants. Badel, chi vain
descritta da Puorger sco «randulina mo-
derna», causa ch’ella tuorna adüna dar-
cheu a Guarda, ha edi cun «Tinnitus tro-
pic» seis prüm cudesch da poesias. Las
vernissaschas dals cudeschs han lö ils
prüms settember a las 11.00 illa fundazi-
unNairs ed als 7 settember illa Grotta da
cultura a Sent. Tuots duos cudeschs pon
gnir cumprats a partir da l’eivna chi vain
pro la Lia Rumantscha ed in tuot las li-
brarias chi vendan cudeschs rumantschs.

Da schnestra Flurina Badel, Mevina Puorger e Tina Planta-Vital pro la preschantaziun dals duos cudeschs chi cumparan uossa lura.
FOTO F. ANDRY

